
Fisika eta matematikak gizarteari hurbiltzeko eta ederrak direla erakusteko udako ikastaro bat antolatu du Nafarroako Unibertsitateak. 

Zientzia, ezezagun handia 

Amaia Alvarez Iruñea 

Mota guztietako makinek une oro inguratzen gaituzte. Ez ditugu arrotz ikusten, baina zenbatek dakite nola funtzionatzen duten? Edo zein pauso eman behar izan den horiek sortzeko? Mendeetako lana dute atzean, eta zientzialari askok burua hautsi dute oso garrantzitsuak izan diren pauso ñimiñoak emateko. Tresna horien guztien oinarrian fisika eta matematikaren legeak daude, eskolan haurrek gutxien atsegin dituzten arloak. Eta heldutakoan ere ohikoena da begitan hartuak izatea matematikak eta fisika. Bi zientzia horiek gizarteari hurbiltzea izan da, hain justu, Nafarroako Unibertsitateak antolatutako udako ikastaro baten helburua, Matematika eta fisika poetentzat ikastaroarena. 

«Zientziaren lorpenak kultura dira, artea edo literatura bezala», aipatu du Sergio Ardanza-Trevijanok, Nafarroako Unibertsitateko Fisika eta Matematika departamentuko kide eta ikastaroaren koordinatzaileak. «Matematika problema batek poesia irakurtzeak bezala hunkitzen ahal zaitu; problema baten ebazpenak, teoria bat asmatzeak edo zerbait berria aurkitzea hunkigarria da». Harekin bat dator departamendu bereko arduraduna, Javier Burguete. «Fisika eta matematikak ederrak dira». Gainera, abstrakzioak izatetik «urrun» daude. Fisika, adibidez, erortzen den zilindroa baino «askoz gehiago» dela azpimarratu du Burguetek. 

Gizarteak ez duela zientzia «behar bezala» aintzat hartzen uste dute irakasle biek. Halaber, zientzia beste arte batzuen mailara ez jartzea leporatzen diote gizarteari. «Esaterako, jende askok ez du arte modernoa ulertzen aurretiko ezagutza batzuk beharrezkoak direlako. Baina, hala ere, arte modernoa arte eder gisa ulertzen dugu denok. Zientziarekin gauza bera gertatu arren, ulertzeko aurretiko prestakuntza behar izatea, haren edertasuna estaltzen duen belo bat dago». Izan ere, matematikak artea egiteko ere erabili izan dira askotan. Gaudi arkitektoak Bartzelonan eraiki zuen Familia Sakratua, adibidez, problema baten antzekoa da. 

Zientziari «gorrotoa» 

Haurren eta zientziaren arteko harremana gatazkatsua izaten da, eta horrek eragiten du gero, heldutasunean, zientziari nolabaiteko gorroto edo beldurra orokortua egotea. Ezezagun handia izatea, alegia. Ardanza-Trevijanok horren azalpena eman du: «Matematikak ikasteko lehen pausoa aritmetika da. Zatirik astunena da hori, baina ezinbestekoa da hortik hastea; batuketak, kenketak eta halakoak jakin gabe, aski zaila izanen baita algoritmoak ulertzea». Matematikaren oinarria «astuna» da, beraz, eta hori izan daiteke gizartearen eta zientziaren arteko harreman zailaren arrazoia. Gainera, zientzia ikasteak «esfortzu handia» egitea eskatzen du, irakasleak azaldu duenez. Eta esfortzu horrek zientzia «arbuiatzea» dakar. «Gaur egun, berehalako gauzetara ohituta gaude, bost minutuan egin daitezkeen gauzak egitera, eta badirudi jendea ez dagoela prest egotera ordubete edo gehiago problema bat egiten. Baina problemaren ebazpenak asko betetzen zaitu». 

«Gakoa zientzia erronka gisa ikustea da», gehitu du Burguetek. Eta, horrez gain, jendeari interesatzen zaizkion gaiei buruzko problemak aurkitu behar dira, Nafarroako Unibertsitateko irakaslearen ustez. «Gertuago sentitzeko, matematikak, eta zientzia oro har, errealitatera aplikatu daitezkeela ikusarazi behar da». Etorkizunerako duen balioa ere nabarmendu du Fisika eta Matematika departamenduko arduradunak. «Zientziari esker, kutsadura txikitzeko tresnak sortuko dira: gutxiago kontsumitzen duten bonbillak, ordenagailuen pantailak, eta abar eta abar». 

«Matematika problema batek poesia irakurtzeak bezala hunkitzen ahal zaitu» 

Sergio Ardanza-Trevijano 

Nafarroako Unibertsitateko irakaslea 

Zientzia eguneroko bizitzan 

AZALPEN TXIKI BATZUK 

Tximistak. Oso gauza sinplea da tximista bat sortzea. Areago, askok sortu ditugu tximista txikiak artilezko elastiko bat soinetik eranztean edo autotik ateratzean. Karga positiboak eta negatiboak airean banatzen direnean (hodeiek elkarren artean jotzen dutenean), hodeietan elektrizitate estatikoa sortzen da. Energia positiboa duten kristalek gora egiten dute, eta behera negatiboa dutenek. Horiek dira, azalpen xume bat emanez, guk ikusten ditugun tximistak. Hodeien artean, hodeietatik lurrera (kargak ditu lurrak) eta lurretik hodeietara sor daitezke tximistak. 

Sinadura digitala. Zenbakien teoriak gure eguneroko bizitzan aplikazio ugari ditu. Teoria hori, Pierre de Fermat (1601-1665) matematikari frantziarraren ikerketen ondorio da, eta hura, aldi berean, Diofantoren lanetan oinarritu zen, Kristo ondorengo III. mendeko matematikari greziarraren lanetan. Sinadura digitala da zenbakien teoriaren ondorioetako bat. Izan ere, zenbakien teoriaren algoritmo nagusietako batzuek kriptografian dituzte aplikazioak, alegia, mezuak kodetzeko balio dute. Horiek horrela, kodifikatzeko erarik modernoenak, azkenaldian hain modan dagoenak, sinadura digitalak, teoria hori du abiapuntu. 

DNA. Korapiloen teoriak soka batekin egiten ahal diren korapilo kopuru eta motak aztertzen du. Matematikariendako jolas baten antzekoa izan zen urte askotan teoria hori, XX. mendeko 80ko hamarkada arte. Orduan, hainbat genetista, biologo eta kimikari konturatu ziren DNA (bizirik dauden organismoen genetika azaltzeko argibideak ematen dituena, azido desoxirribonukleikoa) korapiloz eratua dagoela, eta korapiloen teoriak baduela zerikusirik DNA aztertzeko. Aurkikuntza hark matematikaren inguruko interesa berpiztu zuen zientzialarien artean, hau da, matematikari aplikazio gehiago bilatzen hastea ekarri zuen. 

